
Bodik ba:  Sua Exelénsia Prezidente Parlamentu Nasionál, Sr. Dr. Aniceto Longuinhos Guterres Lopes 

Cc:  Deputadu/a iha Parlamentu Nasionál, Primeiru Ministru, Prezidente da Repúblika, Media no 

Públiku 

Asuntu:  Suspende diskusaun Proposta Lei Krime Sibernetiku iha tempu agora  

Ho respeitu,  

La’o Hamutuk durante ne’e tau matan ba liberdade espresaun no informasaun iha Timor-Leste bazeia ba 

Konstituisaun RDTL, Artigu 6 ne’ebé ko’alia kona-bá objetivu estadu nian, Artigu 40, ne’ebé ko’alia kona 

ba liberdade espresaun no informasaun, no mós, Artigu 41, ne’ebé ko’alia kona-bá liberdade imprensa no 

meius komunikasaun sosiál seluk. Ami sujere atu valoriza direitu sira ne’e durante tempu emerjénsia agora 

dadaun, no la kria lei foun ne'ebé bele estraga Timor-oan sira nia kapasidade atu halo diskusaun. Parlamentu 

no Governu iha rai doben ida ne’e tenke konsentra ba asuntu urjente sira, no la uza krize atuál atu limite 

liberdade sidadaun sira nian. 

Ami nota iha tinan hirak ikus ne’e, governu liuhosi meius oioin atu limita no kriminaliza direitu ba asesu 
informasaun no espresaun nudár sidadaun ida iha país demokrátiku ida ne’e. Iha fulan Juñu tinan kotuk 

ministériu justisa tenta atu aselera alterasaun Kódigu Penál hodi kriminaliza defamasaun, iha tempu hanesan 

Timor-Leste iha hela Estadu Emerjénsia tanba mundu hasoru hela Pandemia Covid 19. No depois tinan ida 

Governu submete proposta Lei kona-ba Krime Sibernetiku hodi regula liberdade espresaun no imprensa iha 

mundu virtual nian. 

Bainhira públiku la konkorda ho ezbosu nee lei no hodi rezulta demonstrasaun, debate televizaun no media 

sosiál ne’ebé hamosu pro no kontra ba ezbosu lei ne’e. Sosiedade sivíl lubuk hakerek submisaun ba 

Ministériu Justisa, Parlamentu Nasionál, Prezidente da Repúblika, Prezidente Konsellu Ministru hodi 

kansela proposta lei refere. No ikus mai Governu la submete proposta lei nee ba Konsellu Ministru.  

Maibé tanba sá governu kontinua repete hahalok hanesan iha tempu emerjénsia, ne’ebé obriga ema hotu atu 

hela iha uma tanba númeru afetadu Covid 19 ne’ebé loron ba loron aumenta beibeik? Hodi aselera diskusaun 

proposta lei krime sibernetiku hodi hamate povu nia liberdade espresaun no imprensa iha mundu virtual 

nian.  

Ami hein katak ami nia hanoin sira, hetan konsiderasaun husi Exelénsia Prezidente Parlamentu Nasionál 

hodi la prezide ajenda plenária ba proposta lei krime sibernetiku iha tempu agora. No hein too situasaun 

normal fali, no laiha ona estadu emerjénsia no serka sanitariu, nune’e bele hetan konsultasaun no hanoin 

kle’an ho parte hotu molok lori ba plenária hodi diskute.  

Mak ne’e de’it ami nia karta ba Sua Exelénsia Prezidente Parlamentu Nasionál, ami espera Sua Exelénsia 

bele konsidera ami hanoin sira ne’e hodi la prezide plenária ba proposta lei krime sibernetiku, obrigadu 

ua’in. 

Ami mak saran lia, 

                                                                         
Marta da Silva                             Celestino Pereira Gusmão 

